
pa. Pagkakita nyamé kan saindang mga law6og saén
nagngingisi an pagkabagong-tawo asin namamantaag
an mga pagsarig, sa paghilinghiling mi na ipinagpapa-
lidpalid kan doros an mahibog asin maitom na bthok
asin an haralakbang na tiplok kan saindang mga damit,
aakalaon nyamé6 na sinda mga diwata sa banggi na nag-
dudurulag sa aldaw, kun dai mi isi na si Maria Clara
asin su apat (4) nyang mga amiga: an magayagéyang
si Sinang, na saiyang pinsan, an mangirhat na si Vic-
toria, an magay6on na si Iday asin an morongnanon na
si Néneng, an kagayonan na maldlot asin matatakton.

Mga matarakas su saindang ordlay, nagngingirisi,
nagkokorodotan, naghihiringhingan, dangan minaaara-
rak-atak.

“Magpapakapolaw kamo sa mga téwong nagkaka-
ratoérog pa!” dinaragitan sinda ni Tia Isabel; “kan mga
aki pa kami daing gayo kami nagpaparariribok.”

“tSiring man dai kamo nagmamaratang atab na si-
ring samuyaé, baké6 man na mga matotorognon su mga
gurang kaito!” an simbag kan sadit na si Sinang.

Dai nagkaaralo sa laog nin kadikit na horas, pinag-
luhaylihay ninda su saindang tingog, alagad madaleng
magpakalingaw, nagngingirisi asin napapano su lansa-
ngan kan saindang mga sa aki pa asin mga madaging
na tingog.

“!Magsaginsagin ka baldi, hare pakidlay saiya!”’ an
sabi ni Sinang ki Maria Clara; “iwala tanganing dai
nya paganadan an mardaot!”

“!Hare pakahigpit na gayo!” an sabi ni Iday.

“!Magpakahigpit ka, hare pagminangmang! An ka-
tipan sikat na magktiyog kun katipan pa, ta kun agom
na, minagibo na kan saiyang muya!” an hatol kan sa-
dit na si Sinang.

“!Anong masabotan mo kaiyan, aki?” sinagwé sya
kan saiyang pinsan na si Victoria.

“Sst, halo kamo ta may nagdadangadang!”

Igwa man nanggad nin nagdadangadang na pangkat
nin mga bagong-tawo na nagiirilaw nin mga daraki-
lang kardbang botong. Daing kinaaralohan su saindang
lakaw, sa tanog nin sarong guitarra.

“!Garong guitarra nin makilimos!” an sabi ni Sinang
na nagngingisi. Kan magkasabatan su duwang (2)
pangkat, su mga babaye iyo nang mga daing girong na
baga dai pa nagpakanood nin pagngisi; alagad su mga

